 
 
 
 
 
 
 
Монгол Улсын Их Хурлын 2017 оны намрын ээлжит чуулганы
Төрийн байгуулалтын болон Хууль зүйн байнгын хороодын
2018 оны 01 дүгээр сарын 03-ны өдөр /Лхагва гараг/-ийн
хамтарсан хуралдааны гар тэмдэглэл
 
Төрийн байгуулалтын байнгын хорооны дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.
 
Хамтарсан хуралдаанд ирвэл зохих Төрийн байгуулалтын болон Хууль зүйн байнгын хорооны 34 гишүүнээс 18 гишүүн ирж, 52.9 хувийн ирцтэйгээр хуралдаан 14 цаг 57 минутад Төрийн ордны “Жанжин Д.Сүхбаатар” танхимд эхлэв.
 
Чөлөөтэй: Ж.Мөнхбат, Л.Оюун-Эрдэнэ, Ж.Батзандан, Л.Болд, Б.Дэлгэрсайхан,  Ц.Мөнх-Оргил, Х.Нямбаатар, Ц.Нямдорж, Н.Учрал, Л.Энхболд, С.Эрдэнэ; 
Эмнэлгийн чөлөөтэй: О.Батнасан, Ц.Гарамжав;
Тасалсан: Б.Наранхүү, О.Содбилэг, Ж.Эрдэнэбат.
 
Нэг. Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Я.Санжмятав, Н.Энхболд, Д.Сарангэрэл нарын гишүүд 2017.12.12-ны өдөр өргөн мэдүүлсэн, анхны хэлэлцүүлэг/
 

Хэлэлцэж буй асуудалтай холбогдуулан Улсын Дээд шүүхийн шүүгч Д.Эрдэнэбалсүрэн, Цагаатгах ажлыг удирдан зохион байгуулах улсын комиссын нарийн бичгийн дарга П.Нарандалай, Цагаатгах ажлыг удирдан зохион байгуулах улсын комиссын Захиргаа, шинжилгээний албаны дарга Д.Ууганбаатар, Улсын Ерөнхий прокурорын газрын хяналтын прокурор Ц.Батцэнгэл, Тагнуулын ерөнхий газрын Мөрдөн шалгах хэлтсийн дарга О.Бархасбадь, Тагнуулын ерөнхий газрын тусгай архивын дарга Д.Авирмэд, Тагнуулын ерөнхий газрын цагаатгал хариуцсан ажилтан Б.Энхмаа, Тагнуулын ерөнхий газрын архивын мэргэжилтэн н.Отгонцэцэг, “Цаазлагдсан улс төрийн хэлмэгдэгчийн хүүхэд” ТББ-ын тэргүүн Д.Дашдаваа нар оролцов. 
 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Баярмаа, Б.Хонгорзул, референт П.Хулан, Төрийн байгуулалтын байнгын хорооны зөвлөх Б.Батдэлгэр, референт О.Нарантуяа нар байлцав. 
 

Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэсэн талаархи ажлын хэсгийн танилцуулгыг Улсын Их Хурлын гишүүн Л.Мөнхбаатар танилцуулав.
 

Танилцуулгатай холбогдуулан Улсын Их Хурлын гишүүн О.Баасанхүү, Д.Тогтохсүрэн, Д.Ганболд, Ш.Раднаасэд, Н.Оюундарь нарын тавьсан асуултад Улсын Их Хурлын гишүүн Л.Мөнхбаатар, Цагаатгах ажлыг удирдан зохион байгуулах улсын комиссын Захиргаа, шинжилгээний албаны дарга Д.Ууганбаатар, Тагнуулын ерөнхий газрын Мөрдөн шалгах хэлтсийн дарга, хурандаа О.Бархасбадь нар хариулж, тайлбар хийв. 
 

Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн талаар ажлын хэсгээс гаргасан зарчмын зөрүүтэй саналын томъёоллоор санал хураалт явуулав. 
 

Д.Лүндээжанцан: - 1.Төслийн 1 дүгээр зүйлийн 1 дэх заалтыг доор дурдсанаар өөрчлөн найруулах: 
 

“1/13 дугаар зүйлийн 13.2 дахь хэсэг: 
 

13.2.Энэ хуулийн 23 дугаар зүйлийн 23.1-т заасны дагуу орон сууц аваагүй улс төрийн хилс хэрэгт хэлмэгдэгчид дараахь нөхөх олговрыг доор дурдсанаар олгоно: 
 


13.2.1.улс төрийн хилс хэрэгт холбогдуулан цаазаар авах ялаар шийтгүүлсэн хэлмэгдэгчийн эхнэр /нөхөр/, эсхүл хэлмэгдэгчийн төрсөн болон үрчилж авсан хүүхэд, хэлмэгдэгч нас барснаас хойш 10 сараас илүүгүй хугацааны дотор төрсөн хүүхдэд 80 сая төгрөг; 
 


13.2.2.улс төрийн хилс хэрэгт холбогдуулан хорих ялаар шийтгүүлсэн хэлмэгдэгч, хэлмэгдэгч нас барьсан бол түүний эхнэр /нөхөр/, эсхүл хэлмэгдэгчийн төрсөн болон үрчилж авсан хүүхэд, хэлмэгдэгч нас барснаас хойш 10 сараас илүүгүй хугацааны дотор төрсөн хүүхдэд 40 сая төгрөг.” гэсэн саналыг дэмжье гэсэн санал хураалт явуулъя. 
 

Зөвшөөрсөн:

18

Татгалзсан:

1

Бүгд:


19

94.7 хувийн саналаар дэмжигдлээ. 
 

2.Төслийн 2 дугаар зүйлийн 2 дахь заалтыг хасч төсөлд доор дурдсан агуулгатай 5 дугаар зүйл нэмэх: 
 

“5 дугаар зүйл. Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуулийн 9 дүгээр зүйлийн 9.2 дахь хэсгийг хүчингүй болсонд тооцсугай.” гэсэн саналыг дэмжье гэсэн санал хураалт явуулъя. 
 

Зөвшөөрсөн:

16

Татгалзсан:

3

Бүгд:


19

84.2 хувийн саналаар дэмжигдлээ. 
 

3.Төслийн 2 дугаар зүйлийн 1 дэх заалтын “энэ хууль хүчин төгөлдөр болсон өдрөөс хойш 2 жилийн дотор” гэснийг, мөн зүйлийн 3 дахь заалтын “6.3-т заасан хугацаанд” гэсний “2020 оны 12 дугаар сарын 31-ний өдрийн дотор” гэж тус тус өөрчлөх саналыг дэмжье гэсэн санал хураалт явуулъя. 
 
Зөвшөөрсөн:

17

Татгалзсан:

2

Бүгд:


19

89.5 хувийн саналаар дэмжигдлээ. 
 

4.Төслийн 3 дугаар зүйлийн “”Тагнуулын ерөнхий газар” гэж,” гэсний дараа “8 дугаар зүйлийн 8.5, 8.7 дахь хэсгийн “Улсын аюулгүй байдлыг хангах газрын” гэснийг “Тагнуулын ерөнхий газрын” гэж,” гэж нэмэх саналыг дэмжье гэсэн санал хураалт явуулъя. 
 

Зөвшөөрсөн:

16

Татгалзсан:

3

Бүгд:


19

84.2 хувийн саналаар дэмжигдлээ. 
 

5.Төслийн доор дурдсан агуулгатай 5 дугаар зүйлийг хасах: 
 

“5 дугаар зүйл. Энэ хуулийг 2017 оны ... дүгээр сарын ... –ны өдрөөс эхлэн дагаж мөрдөнө.” гэж хугацаа заасныг ердийн журмаар болгох саналыг дэмжье гэсэн санал хураалт явуулъя. 
 

Зөвшөөрсөн:

16

Татгалзсан:

3

Бүгд:


19

84.2 хувийн саналаар дэмжигдлээ. 
 

Улсын Их Хурлын гишүүн Л.Мөнхбаатар зарчмын зөрүүтэй саналын томъёололтой холбогдуулсан найруулгын санал хэлэв. 
 

Байнгын хорооноос гарах санал, дүгнэлтийг Улсын Их Хурлын гишүүн Л.Мөнхбаатар Улсын Их Хурлын чуулганы нэгдсэн хуралдаанд танилцуулахаар тогтов.
 

Хамтарсан хуралдаан 44 минут үргэлжилж, ирвэл зохих 34 гишүүнээс 19 гишүүн ирж, 55.9 хувийн ирцтэйгээр 15 цаг 41 минутад өндөрлөв. 
 
 
Тэмдэглэлтэй танилцсан: 

ТӨРИЙН БАЙГУУЛАЛТЫН 

 
БАЙНГЫН ХОРООНЫ ДАРГА



Д.ЛҮНДЭЭЖАНЦАН


Тэмдэглэлтэй танилцсан: 

ХУУЛЬ ЗҮЙН 
БАЙНГЫН ХОРООНЫ 
ДАРГА







Ш.РАДНААСЭД

Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ






Ц.АЛТАН-ОД
 

 

МОНГОЛ УЛСЫН ИХ ХУРЛЫН 
2017 ОНЫ НАМРЫН ЭЭЛЖИТ ЧУУЛГАНЫ  
ТӨРИЙН БАЙГУУЛАЛТЫН БОЛОН ХУУЛЬ ЗҮЙН БАЙНГЫН ХОРООДЫН 
2018 ОНЫ 01 ДҮГЭЭР САРЫН 03-НЫ ӨДӨР /ЛХАГВА ГАРАГ/-ИЙН ХАМТАРСАН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Хуралдаан 14 цаг 57 минутад эхлэв.
 

Д.Лүндээжанцан: - Гишүүдийн өдрийн амгаланг айлтгая. Шинэ оны мэнд хүргэе. Төрийн байгуулалтын болон Хууль зүйн байнгын хорооны 2018 оны 01 сарын 03-ны өдрийн хуралдаан эхлэх гэж байна. Хууль зүйн байнгын хороон дарга Ш.Раднаасэд дарга энд ирээд суучих. Хамтарсан хуралдаан. 
 

Байнгын хорооны гишүүдийн ирц бүрдсэн тул Төрийн байгуулалтын болон Хууль зүйн байнгын хорооны 2018 оны 01 сарын 03-ны өдрийн хамтарсан хуралдаан нээснийг мэдэгдье. 
 

Байнгын хорооны хамтарсан хуралдаанаар хэлэлцэх асуудлыг танилцуулъя. Нэг асуудал байгаа. Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төсөл байна. Улсын Их Хурлын гишүүн Я.Санжмятав, Н.Энхболд, Д.Сарангэрэл нарын гишүүд 2017 оны 12 дугаар сарын 12-ны өдөр өргөн мэдүүлсэн. Анхны хэлэлцүүлэг байгаа. 
 

Ингээд хэлэлцэх асуудлаар саналтай гишүүн байна уу? Алга байна. Саналтай гишүүн байхгүй бол хэлэлцэх асуудлаа баталъя. Санал хураалт явагдаж байна. Эдийн засгийн байнгын хорооны болон гарсан улсууд. Хэлэлцэх асуудлаа баталъя гэсэн санал хураалт. 
 

18 гишүүн хуралд оролцож, 16 гишүүн асуудлыг хэлэлцэх нь зүйтэй гэж баталлаа. 
 

Одоо Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хийе. 
 

Төрийн байгуулалтын болон Хууль зүйн байнгын хорооны хамтарсан ажлын хэсэг гарсан байгаа. Би ажлын хэсгийг танилцуулъя. Хамтарсан ажлын хэсгийг Улсын Их Хурлын гишүүн Л.Мөнхбаатар ахалсан. Мөн Улсын Их Хурлын гишүүн Д.Тогтохсүрэн, Л.Оюун-Эрдэнэ гишүүн, Л.Болд гишүүн нар орсон ийм ажлын хэсэг байгаа. 
 
Мөн Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд өөрчлөлт оруулах төслийн анхны хэлэлцүүлэгт дэд ажлын хэсэгт Д.Эрдэнэбалсүрэн Улсын Дээд шүүхийн шүүгч, П.Нарандалай Цагаатгах ажлыг удирдан зохион байгуулах улсын комиссын нарийн бичгийн дарга, Д.Ууганбаатар Цагаатгах ажлыг удирдан зохион байгуулах улсын комиссын Захиргаа, шинжилгээний албаны дарга, Ц.Батцэнгэл Улсын Ерөнхий прокурорын газрын хяналтын прокурор, О.Бархасбадь Тагнуулын ерөнхий газрын Мөрдөн шалгах хэлтсийн дарга, Д.Авирмэд Тагнуулын ерөнхий газрын тусгай архивын дарга, Б.Энхмаа Тагнуулын ерөнхий газрын цагаатгал хариуцсан ажилтан, н.Отгонцэцэг Тагнуулын ерөнхий газрын архивын мэргэжилтэн, Д.Дашдаваа “Цаазлагдсан улс төрийн хэлмэгдэгчийн хүүхэд” ТББ-ын тэргүүн. Мөн Төрийн байгуулалтын байнгын хорооны ажлын алба, Хууль зүйн байнгын хорооны зөвлөх Б.Баасандорж, Төрийн байгуулалтын байнгын хорооны зөвлөх Б.Батдэлгэр. Хэн хэн байна. Ийм улсууд орж ажиллажээ. 
 
Ингээд Төрийн байгуулалтын болон Хууль зүйн байнгын хорооны хамтарсан ажлын хэсгийн танилцуулгыг Л.Мөнхбаатар гишүүн хийнэ. Л.Мөнхбаатар гишүүнийг урьж байна. 
 
Л.Мөнхбаатар: - Гишүүдийнхээ амрыг эрье. Төрийн байгуулалтын болон Хууль зүйн байнгын хороодын хамтарсан нэгдүгээр тогтоолоор Байнгын хорооны ажлын хэсэг байгуулагдан ажиллалаа. 
 
Ингээд ажлын хэсгийн гишүүд ажлын хэсэг хуралдаж хуулийн төслийг Байнгын хорооны анхны хэлэлцүүлэгт бэлтгэж ажиллалаа. Ингээд зарчмын зөрүүтэй саналын томъёоллыг бэлтгэж Та бүхэнд тараасан байгаа. 
 
Үүнийг би товчлон танилцуулъя. Төслийн 1 дүгээр зүйлийг хэлмэгдүүлэлтийн улмаас гэр, орон сууцаа хураалгаж одоо хүртэл орон сууцгүй байгаа цаазаар авах ял шийтгүүлсэн хэлмэгдэгчийн эхнэр нөхөр, эсвэл хэлмэгдэгчийн төрсөн болон үрчилж авсан хүүхэд нас барснаас 10 сараас илүүгүй хугацааны дотор төрсөн хүүхдэд 80 сая төгрөг. Харин хорих ялаар шийтгүүлсэн хэлмэгдэгч нас барсан бол түүний эхнэр, нөхөр, эсхүл хэлмэгдэгчийн төрсөн болон үрчилж авсан хүүхэд нас барснаас хойш 10 сараас илүүгүй хугацааны дотор төрсөн хүүхдэд 40 сая төгрөг олгохоор өөрчлөн найруулах. 
 
Төслийн 2 дугаар зүйлд туссан гомдол гаргах эрхийн хугацааг 2020 оны 12 дугаар сарын 31-ний өдөр болгон ийм нарийвчлан тогтоож байгаа юм.
 
Мөн төслийн 1 дүгээр зүйлийг өөрчлөн найруулсантай холбогдуулаад хуулийн 9 дүгээр зүйлийн 9.2 дахь хэсгийн нөхөх олговрыг нэг удаа олгоно гэснийг хүчингүй болсонд тооцохоор санал орууллаа. 
 
Мөн төсөлд дурдагдсан өөрчлөлтүүдтэй холбогдуулаад хуулийн нэр томъёог нийцүүлж Улсын аюулгүй байдлыг хангах газар гэж дардаснуудыг Тагнуулын ерөнхий газар гэж өөрчилж найруулж байна. 
 
Мөн хуулийн дагаж мөрдөх хугацааг ердийн журмаар одоо үйлчлэхээр ажлын хэсэг дээр санал гаргаж дэмжигдсэн болно. 
 
Ингээд ажлын хэсгийн саналуудыг хэлэлцэж шийдвэрлэж өгөхийг Байнгын хорооны гишүүдээс хүсье. 
 
Д.Лүндээжанцан: - Л.Мөнхбаатар гишүүнд баярлалаа. Одоо асуулт байна. Хэлэлцэж байгаа асуудалтай холбогдуулан асуулт асуух гишүүн нэрсээ өгье. Д.Ганболд гишүүнээр, Ш.Раднаасэд гишүүн байна. Ш.Раднаасэд даргаар тасаллаа. 
 
Одоо ингээд асуултдаа оръё. О.Баасанхүү гишүүн асуултаа асууя. 
 
О.Баасанхүү: - Энэ мөнгө нь татвараас чөлөөлөгдөх үү? 80 сая, 40 сая. Одоо чинь бид нар 25.0 хувийн татвар аваад байгаа. 10 сая нь хасагдана. Тэгэхээр чинь үүнийг чөлөөлмөөр байна. Хүнийг нь алчхаад татварыг нь нэмчхээд тэгээд Монголын төр гээд явах чинь өөрөө утгагүй байна л даа. Ний нуугүй хэлэхэд. 
 
Хуульдаа нөхөх олговор гэдэг бол нөхөх олговор гэж хэлж байгаа бол татвараас чөлөөлөгдөх байх. Нөхөх олговор биш одоо юу гэдэг юм халамж, нөгөө нэг цалин буюу түүнтэй тэнцэх орлого гэж үзвэл татвараас чөлөөлөгдөнө. Тэгэхээр манайх яг яаж тусгасныг би мэдмээр байна л даа. 
 
Д.Лүндээжанцан: - Л.Мөнхбаатар гишүүн. Ажлын хэсгийн ахлагч хариулъя. Энэ чинь нөхөх олговор гэж байгаа биз дээ. Энэ дээр. 
 
Л.Мөнхбаатар: - О.Баасанхүү гишүүний асуултад хариулъя. Энэ олгогдох нөхөх олговрын хувьд бол тэтгэвэр, тэтгэмж гэдэг агуулгаараа бол би одоо татвараас чөлөөлөгдөнө гэж ойлгож байна. 
 
Ер нь энэ удаагийн нөхөн олговортой холбоотой санхүүжилт нь бол одоо 2018 оны төсөвт суугаагүй учраас 2019 оноос одоо хэрэгжихээр байгаа гэдгийг бас хэлье гэж бодож байна. 
 
Д.Лүндээжанцан: - Тэгэхээр энэ нөхөх олговроос татвар авдаг юм уу? Ер нь. Авахгүй байх аа. Яах вэ үүнийг нягталъя. Тийм үү. Нягталъя. Ер нь бол байхгүй гэж бодож байна. Авахаар болох юм бол өгч болохгүй. 
 
Тэнд ажлын хэсэг хариулъя. Ажлын хэсгийн 1 дүгээр микрофон. Нэрээ хэлээд. 
 
Д.Ууганбаатар: - Та бүхний өдрийн амгаланг айлтгая. Цагаатгах ажлыг удирдан зохион байгуулах улсын комиссын албаны дарга Д.Ууганбаатар байна. 
 
О.Баасанхүү гишүүний асуусан асуултад би тодруулга хариулт өгөөдөхье. Одоо хүчин төгөлдөр мөрдөгдөж байгаа энэ манай хуулийн 16 дугаар зүйл, нөхөх олговор олгох гэсэн асуудлыг зохицуулсан ийм заалт байгаа юм. 16.5 дахь заалт нь болохоороо нөхөх олговор олгоход ямар нэгэн татвар хураамж авахгүй гэсэн ийм заалт байгаа. Тэгэхээр энэ хуулийн хүрээнд зохицуулагдаад явна. 
 
Д.Лүндээжанцан: - Одоо яг хүчин төгөлдөр үйлчилж байгаа Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуулийн 16.5 дээр нөхөх олговор олгоход ямар нэгэн татвар хураамж авахгүй гэсэн хуулийн заалт хүчин төгөлдөр үйлчилж байгаа учраас энэ асуудал бол авахгүй гэдэг нь тодорхой болж байна. 
 
Д.Тогтохсүрэн гишүүн асуултаа асууя. 
 
Д.Тогтохсүрэн: - Баярлалаа. Би ажлын хэсгийн гишүүн л дээ. Гэхдээ бид нар ажлын хэсэг дээр нэг тохирсон юм ороод ирчихсэн байх юм. Төслийн 13.2-т энэ хуулийн 23 дугаар зүйлийн 23.1-д заасны дагуу орон сууц, гэр аваагүй улс төрийн хилс хэрэгт хэлмэгдэгсэд гэж байгаа юм. 
 
Тэгэхээр би гэр гэдгийг хасчих хэрэгтэй юм байна гэж уг нь бид нар ярилцаад ажлын хэсгээр тохирсон байгаа юм. Хөдөө орон нутагт бол яах вэ гэхээр 1998 оноос хойш 20 орчим жил энэ Улс төрийн хилс хэрэгт хэлмэгдэгчдийг цагаатгах тухай хуулийг хэрэгжүүлэх явцад бас нэг үр хүүхэд нь гээд хүмүүст гэр өгсөн юмнууд байдаг юм. Тэгээд тухайн үеийнхээ ханшаар бол 300 мянга, 500 мянга. Одоогийн ханшаар бол сая төгрөг л байсан болов уу гэж бодож байна. 
 
Тэгээд тийм гэр авсныхаа төлөө энэ нэг удаагийн нөхөх олговроо авах юм нь хаагдчихаж байгаа юм. Тийм учраас би энэ гэр гэдэг үгийг энэ 13.2 дахь “орон сууц” гэдгийн араас “гэр” гэдэг үгийг авчихаачээ гэдэг саналыг уг нь ажлын хэсэг яриад тохиролцоод уг нь тогтсон байгаа юм. Энэ орж ирсэн зарчмын зөрүүтэй санал дээр явж байх юм. 
 
Тэгээд энэ редакцийн алдаа болоод ороод ирэв үү? Аль эсвэл энэ байх ёстой гэж үзээд байгаа юм болов уу? 
 
Д.Лүндээжанцан: - Л.Мөнхбаатар хариулах уу? 23.1-д заасны дагуу орон сууц, гэр аваагүй гэж байгаа юм. 23.1 бол байна шүү дээ улс төрийн хилс хэрэгт шүүх болон түүнийг орлосон байгууллагын шийдвэрээр эрүүгийн ялаар шийтгүүлсэн хэлмэгдэгч, нас барсан хэлмэгдэгчийн эхнэр, нөхөр, хэлмэгдүүлэлтийн улмаас гэр, орон сууц хөлслөх гэрээний үндсэн дээр эзэмшиж байсан орон сууцаа хураалгаж одоо хүртэл орон сууцгүй байгаа бол байнга оршин суух аймаг, нийслэлийн Засаг дарга дараалал харгалзахгүйгээр орон сууц, гэр олгоно гэж. 
 
Тэгэхээр хэдийгээр энэ заалт байна шүү дээ 23-ыг өөрчлөх асуудал орж ирээгүй боловч яах вэ гэр гэдгийг нь бол аваад хаячихад би бол нэг их зөрчил болохгүй болов уу гэж. Одоо санал хураалгахдаа үүнийг залруулаад явчихаж болох боломж байна уу гэдгийг л. Хасаад хаячихъя. Тэртээ тэргүй байна шүү дээ тэр үед гэр орлож байсан. Тав гурван цаас өгч байсан. Бид чинь одоо энэ 90-ээд оноос хойшхийг бол нэлээн мэднэ шүү дээ. Энэ 1998 оны хууль гарахаас өмнө ч гэсэн заримд нь машин, гэр, орон сууцыг нь буцааж олгох энэ тэр гээд янз бүрийн ажлууд хийгдсэн шүү дээ. 1998 оноос өмнө. 
 
Энэ хууль гарсны дараагаар бол яах вэ жил болгон нэг төсөвт хэдэн төгрөг суулгаад. Тийм үү. Нэг орон сууцны байр гэдэг асуудал суулгаад ингээд улам үнэ нь өсөөд явчихдаг. Тэгээд тоо нь багассаар байгаад л ингээд ирсэн түүхтэй. Ийм учраас одоо үлдсэнгүүд нь нэг мөсөн. Тийм ээ. Нэг удаагийн арга хэмжээ болгоод одоо өгөөд дуусгая. Одоо ямар ч байсан үүнийг нь өгье гэдэг л ийм чиглэлээр орж ирж байгаа болов уу гэж би бодож байгаа. 
 
Ийм учраас тэр гэдгийг нь бол аваад хаячихаж болох юм байна гэж ингэж ойлгож байна. Нэг их зөрчил болохгүй ээ. 
 
Одоо Д.Ганболд гишүүн асуултаа асууя. 
 
Д.Ганболд: - Сая гол юм ярьж байсан нь тэр гэр гэж байсан юмыг хасчихъя гээд ярьж байгаа нь хамгийн их зүйтэй л дээ. 1998 оноос хуулийг хэрэгжүүлэхтэй холбогдуулаад тодорхой хэмжээнд гэр олгох, орон сууц гээд. Шаардлагатай нөхцөл байдалд нь гэр олгоод явж байсан нь өөрөө одоогийн яг энэ нөхөн олговор олгохтой холбогдуулаад үзэх юм бол бас арай шударга болох учраас хасах юм бол энэ бас үйлчлэл нь их зөв болох юм аа гэдэг дээр бол санал нэг байна. 
 
Дараагийн гол асуух гээд байгаа юм юу гэхээр зэрэг улс төрийн хилс хэрэгт хэлмэгдээд цаазаар авахуулсан байхад 80 сая төгрөгөө гээд юм явчихаж байна. 
 
Биеэрээ ял эдлээд хорих ял эдэлсэн байлаа гэхэд 40 сая. Энэ их зөрүү байна л даа. Тэгэхээр энэ 80 сая ч гэдэг юм уу. Яагаад 100 байж болоогүй юм. Эсвэл одоо биеэрээ хэлмэгдсэн гэдгээрээ 80-ыг нь 40 гээд ингэхээр 50 хувьд нь оногдсон мөнгөн нэг удаагийн буцалтгүй тусламж олгох гээд байна л даа. Энэ ядахдаа 60 байж болоогүй байсан юм уу? Манай ажлын хэсэг юу гэж үзээд үүнийг 80, 40 гэж орсон юм бэ гэж одоо энэ дээр би бас асууя гэж бодож байна. 
 
Ялгаагүй л биеэрээ болон одоо эдэлсэн ял гэдэг бол өөрөө бас л сэтгэл зүйн хувьд буюу тухайн өрх айл, үр хүүхдүүдэд нь гарсан маш л том хүнд зовлон л учирсан шүү дээ. Зүгээр эхний ажлын хэсгийн орж ирж байгаа дээр бол 50, 30 гэсэн нэг дүн явсан байгаа. Тэгээд сүүлийн ажлын хэсэг 80, 40 гэсэн юм байна. Ядахдаа 50, 60 байж болоогүй юм болов уу гэдэг дээр нэг хариулт авъя л гэж бодож байна. 
 
Д.Лүндээжанцан: - Л.Мөнхбаатар гишүүн. 
 
Л.Мөнхбаатар: - Д.Ганболд гишүүний асуултад хариулъя. Энэ хэлмэгдэгчдэд олгох нөхөх олговор олгохдоо тодорхой мөнгөн дүн зааж өгч байгаа. Яагаад үүнийг тодорхой болгож мөнгөн дүн болгосон бэ гэхээр хууль санаачлагчдын хувьд бол одоо нөхөх олговор олгоно гээд л заачихсан. Яг тодорхой хэмжээг нь заагаагүй байсан. Энэ бол бас маргаантай байдал үүсгэж магадгүй учраас тодорхой дүн зааж өгье гэж ажлын хэсэг дээрээ ярьж нэгдсэн. 
 
Ингэхдээ юу баримталсан бэ гэхээр өмнө нь одоо 357 хүнд орон сууц олгосон байгаа юм. Энэ хугацаанд. Тэгэхээр орон сууц олгосон гэдгээрээ тэр тухайн үедээ орон сууц олгож байсан юм чинь одоо ч гэсэн орон сууцтай нь дүйцэх хэмжээний мөнгөн дүнг олгоё гэдэг энэ аргачлалыг одоо ажлын хэсэг дээрээ ярьсан. 
 
Тэгээд 80 сая төгрөг гэдэг маань 60 метр квадратаар бодоход одоо 80 орчим сая төгрөг болох юм байна. Ингэхээр нэг хоёр өөрөө орон сууц олгохоор. Цаазаар авахуулах ял шийтгүүлсэн хүнд. 
 
Мөн хорих ял шийтгүүлсэн хүмүүст нь болохоороо, хэлмэгдэгчдэд болохоороо үүнийг нь яах вэ хоёр дахин бага буюу 40 сая төгрөг байя гээд. Энэ нь болохоороо өмнө нь бас ажлын хэсэг дээр гарч байсан 30 сая, 50 сая гэдгийг бас нэмэгдүүлж ажлын хэсэг санал оруулж ирж байгаа гэдгийг бас хэлье. 
 
Д.Лүндээжанцан: - Д.Ганболд гишүүн. 
 
Д.Ганболд: - Тэгэхээр би сая ингэж ойлголоо л доо. Хэрэв цаазаар авсан тохиолдолд гэдэг дээр нь үр хүүхдэд нь 80 сая буюу хоёр өрөө байрын мөнгө болгоод өгч байгаа юм байна гэж. 
 
Нөгөө өөрөө биеэрээ ял эдлээд хорих ял эдэлснийх нь хувьд нь 40 гэсэн юм байна. Зах зээлийнхээ үнэ ханшийг хэрвээ бас аваад үзэх юм бол 40 чинь яг цагаа тулах юм бол бид энэ хуулийг хэрэгжүүлээд ирэхээр хүрэхгүй байх магадлал өндөр гарна шүү дээ. 
 
Тэгэхээр би бол одоо 40 биш, 50 байгаад ингээд явлаа гэхэд 2020 он хүртэл гээд хуулийг хэрэгжүүлье гэж байгаа юм байна. Үлдэж байгаа тодорхой хэсэгт ингээд өгөөд явна гэхэд бол дүн бол хөөрхөн бас дүн гарах юм билээ. Гэхдээ мэдээж одоо Засгийн газраас хуулийг хэрэгжүүлэхтэй холбогдуулаад жил тутам одоо хэлмэгдэгстэй холбогдуулсан мөнгийг төсөвт суулгаад энэ хуулийг хэрэгжүүлэхэд нэг их хүндрэх юм би бол гарахгүй байх гэж ойлгож байгаа учраас жаахан нэмүүлэх нь эргээд энэ ажлыг хэрэгжүүлэх энэ комиссын хүрээнд бол…/минут дуусав/
 
Д.Лүндээжанцан: - Л.Мөнхбаатар гишүүн хариулъя. Я.Санжмятав хууль санаачлагч хариулахгүй юу. 
 
Л.Мөнхбаатар: - Д.Ганболд гишүүний асууж байгаа асуулт бас зүйтэй санал л даа. Ер нь яах вэ үүнийг 80 сая гээд. Яах вэ түүнээсээ хоёр дахин бага гэдгээрээ ингээд 40 гээд тогтоосон. 
 
Энэ бол зарчмын зөрүүтэй санал учраас гишүүд санал гаргах юм бол үүнийг 50 болгоод та саналаа гаргах юм бол үүнийг одоо санал хураалтаар шийдэх бүрэн боломжтой байгаа. Тийм. 
 
Д.Лүндээжанцан: - Ш.Раднаасэд гишүүн асуултаа асууя. 
 
Ш.Раднаасэд: - Энэ Тагнуулын архивынхан л мэдэж байгаа байх даа. Одоо ер нь ойролцоогоор өргөдөл гаргасан. Танай дээр яг шалгагдаж байгаа гэдэг юм уу, шалгаж шүүж байгаа хичнээн хүний юм байна. Нэгдүгээрт. 
 
Хоёрдугаарт, энэ үлдэж байгаа хавтаст хэрэг гэж одоо материалууд байдаг байх бодвол. Тэр чинь тодорхой он жилүүдэд явагдсан шүү дээ. Тэр нь ойролцоогоор хэдий хэмжээний хүн хамарсан тийм юм байдаг юм. Нэхэмжлэл гаргасан болон гаргаж болзошгүй гэдэг тоо. 
 
Яагаад гэвэл энэ хэлмэгдэгчтэй холбоотой үүнийг цагаатгах, нөхөх олговор олгох хуулийн хугацаа сунгалт ингээд л жил болгон шахуу явдаг байсан. Одоо ингээд хоёр гурав гурван жилээр болж байна. Одоо 2020 онд энэ дуусаад. 2020 оны 12 сарын 31-ний өдөр энэ дуусаад дахиад л энэний цаана хүн үлдлээ. Дахиад сунгах ёстой гэдэг ийм. Одоо энэ чинь миний мэдэхийн 2006 оноос хойш энэ сунгагдаж явж байна. Жил жилээр эхлээд сунгаж явж байгаад л сүүлдээ хоёр гурван жилээр болоод ингээд явсан. Энэ яг хэдийгээр дуусна гэсэн тийм тооцоо маягийн юмнууд байна уу? 
 
Хоёрдугаарт, энэ хуулийг дагаж мөрдөх хууль гэж тухайн үедээ бол гарч байсан. Тэр дээрээ бол зохицуулалт дутуу байдаг. Амьдрал баян, их олон тохиолдол байдаг юм билээ. Одоо хэлмэгдсэн хүний хүүхэд нь хөөцөлдөж яваад бичиг баримтаа бүрдүүлээд яг эцсийн шатанд юмаа авах үедээ нас барсан байдаг. Тэр тохиолдолд үр ачид нь гэдэг юм уу, ач зээд нь өгөхгүй. Өөрөө өнгөрсөн учраас одоо ийм боломжгүй гээд ингээд зогсоочихдог. 
 
Нөгөө үр хүүхэд нь бас тэрнийх нь бас авчих боломжтой юм уу гээд л араас нь хөөцөлдөөд ингээд цаг нар үрдэг нэг ийм юм яваад байдаг. Ийм тохиолдлууд л элбэг байгаа. Одоо энэ 398 хүний ингээд насных нь судалгаа яг өнөөдрийг хүртэл олгосон байгаа энэ орон сууц жишээлбэл 2018 оноос 2021 он хүртэл насны ангилал, судалгаагаар нь ингээд харахаар наадах чинь ер нь бол 70-аас дээш гараад ингээд явчихсан хүмүүс байна шүү дээ дандаа. Ихэнхи нь. 
 
Тэгээд энэ хүмүүс чинь одоо нэг жилийн хугацаанд яах вэ материал юмаа хөөцөлдөөд энэ бичиг цаас юм нь дуусаад ингээд 2019 оны 01 сарын 01-нээс ч гэдэг юм уу төсөвт суугаад ингээд мөнгө нь олгогдож эхлэх байх мэдээж. 
 
Энэ хооронд энэ материалаа бүрдүүлж яваад өнгөрсөн ийм тохиолдлууд дээр одоо яах ёстой юм бэ? Ийм юмнууд бас их энд тэнд их гардаг. Өргөдөл чирэгдэл их ирдэг юм. Энэ хоёр асуултад хариулт авмаар байна. 
 
Д.Лүндээжанцан: - Энэ хэлэлцэх эсэхийг шийдэх үед яригдсан асуулт шүү бас. Тийм ээ. Ингээд энэ дээр ажлын дэд ажлын хэсгээс хариулах уу? Хэн хариулах вэ? Зохицуулалт нь байна уу? Ажлын хэсэг юу гэж үзсэн бэ? Энэ чинь материалаа бүрдүүлээд өгснөөр үүснэ биз дээ ер нь. Тэгээд өв залгамжлагчид нь шилжих байлгүй дээ. Ажлын хэсгийн 5 дугаар. 6 гэж байна уу? Дугаар байна уу наана чинь. 5 дээр ирээд яриадах. 5 дугаар микрофон. 
 
О.Бархасбадь: - Тагнуулын ерөнхий газрын Мөрдөн шалгах хэлтсийн дарга О.Бархасбадь гэдэг хүн байна. 
 
Би өөрийнхөө хэлтсийн чиг үүрэгтэй асуултад хариулъя. Хуульд маань цагаатгуулах тухай гомдол гаргах хугацаа маань 2011 оны 12 сарын 30-ны өдрөөр дууссан. Хугацаа дууссан учраас хэргийг цагаатгах талаар ямар нэгэн гомдол мэдээлэл хүлээж аваагүй. Гомдол мэдээлэл хүлээж аваагүй учраас ямар нэгэн цагаатгах талын мөрдөн шалгах ажиллагаа явагдаагүй. 
 
Одоо хуулийн хугацаа маань сунгагдах юм бол манай тусгай архивт тухайн үедээ улс төрийн хэрэгт төрийн эсрэг гэмт хэрэгт шийтгэгдчихсэн хүмүүст холбогдох нэг 1340 хүнд холбогдох 1030 хэрэг байгаа. Дээр нь баримт байхгүй үндэслэлээр баримт нь олдохгүй үндэслэлээр шалгах ажиллагааг нь зогсоосон 922 хэрэг байгаа. 
 
Мөн дээр нь орон нутгийн архивуудад бид хэд бас үзлэг хийж байгаа, тооллого хийж байгаа. Зүүн аймгууд болон говийн аймгуудын архив байдаг учраас шүүгээд үзсэн. Одоогийн байдлаар 200 гаруй хэрэг байгаа. Тэгээд одоо бусад аймгууд ингээд шүүгээд үзвэл барагцаалбал 3000 орчим хэрэг байх болов уу гэсэн магадлалтай байгаад байгаа. 
 
Д.Лүндээжанцан: - Тэр Л.Мөнхбаатар хариулах уу? Тэр нөгөө материалаа бүрдүүлж явтал нас барсан тохиолдолд. Ажлын хэсэг хариулъя гэж. Тэр Д.Ууганбаатар. Ажлын хэсгийн 1. 
 
Д.Ууганбаатар: - Л.Мөнхбаатар гишүүний. Ш.Раднаасэд гишүүний асуусан асуултад би тодруулга өгөөдөхье. Яг энэ асуудлууд бол ингээд үргэлжлээд яваад байгаа юм. Нөгөө нэхэмжилж байсан хэлмэгдэгчийн ар гэрийн аль нэг нь бурхан болоод ингээд хорвоогийн жамаар явангуут үр хүүхдүүд нь залгуулаад явдаг л даа. Тэгээд үүнийг зохицуулсан зохицуулалт бол яг энэ хууль анх батлагдахад суусан юм. Энэ 10.3 дээр нь байж байгаа юм. 
 
Энэ хамгийн сүүлд 2002 онд Иргэний хэрэг шүүхэд хянан шийдвэрлэх тухай хууль, Иргэний хууль шинэчлэн батлагдсантай холбоотойгоор энэ зүйл заалтууд нь өөрчлөгдөөд. Энэ зүйлийн нөхөх олговрыг нэхэмжлэх эрхтэй этгээд нь энэ хууль хүчин төгөлдөр болсноос хойш нэхэмжлэлийн бүрдүүлбэрээ хангаж байх хугацаандаа, эсвэл шүүхэд нэхэмжлэлээ гаргасны дараа нас барсан бол түүний эрх Иргэний хэрэг шүүхэд хянан шийдвэрлэх тухай хуулийн 30 дугаар зүйл, Иргэний хуулийн 24, 515, 518 дугаар зүйлд заасны дагуу хууль ёсны буюу гэрээслэлээр өв залгамжлагчид нь шилжинэ гээд ингээд байж байгаа. Энэний дагуу л зохицуулагдаад явчихна. 
 
Д.Лүндээжанцан: - Энэ түрүүн би хэлсэн шүү дээ. Өв залгамжлагчид шилжинэ. Ямар ч байсан одоо юугаа тогтоолгоод эрх нь үүсээд тэгээд явж байгаа тохиолдолд. Тэр чинь юу билээ. 10.3. Одоогийн хүчин төгөлдөр үйлчилж байгаа хуулийн 10.3-т байна. 
 
Иргэний хууль, Иргэний хэрэг шүүхэд хянан шийдвэрлэх тухай хуульд заасны дагуу. Нэхэмжлэлийн бүрдүүлбэрээ хангаж байх хугацаандаа нэхэмжлэл гаргасныхаа дараа нас барсан бол гэж байгаа. 
 
Одоо Н.Оюундарь гишүүн асуулт асууя. 
 
Н.Оюундарь: - Энэ ерөнхийдөө бол 13 дугаар зүйл дээр бол бас илүү тодорхой энэ ажлын хэсгээс асуудлаа бүр илүү тодорхой болгоод, ямар ялаар шийтгүүлсэн бол ямар нөхөх олговор олгох вэ гэдэг нь их тодорхой болсон байна. Өмнөх хууль дээрээ бол бас тэр нь тодорхой биш байсан юм. 
 
Тэгээд энэ ажлын хэсгээс оруулж байгаа энэ 13 дугаар зүйлийн саналтай нь бас нийлж байна. Түүнээс гадна 23.1 дээр болохоор Улс төрийн хилс хэрэгт шүүх болон түүний оролцсон байгууллагын шийдвэрээр эрүүгийн ялаар шийтгүүлсэн хэлмэгдэгч, нас барсан хэлмэгдэгчдийн эхнэр, нөхөр хэлмэгдүүлэлтийн улмаас гэр орон, орон сууц хөлслөх гэрээний үндсэн дээр эзэмшиж байсан орон сууцаа хураалгаж одоо хүртэл орон сууцгүй байгаа бол байнга оршин суугаа аймаг, нийслэлийн Засаг дарга дараалал харгалзахгүйгээр орон сууц, гэр олгоно гэж заасан байгаа. Энэ заалтын дагуу аймаг, нийслэлийн Засаг даргаас орон сууц, гэрийг бол олгох ажил удаан он жилүүдийн хугацаанд явагдсан. Энэ нь бол нэлээд олон айлын орон сууц, гэртэй болсон. 
 
Гэхдээ энэ заалтын дагуу зөвхөн эрүүгийн ялаар шийтгүүлсэн гэлтгүй хорих болон бусад эрүүгийн ялаар шийтгүүлээд суллагдсан, нутаг заагдсан, албан тушаалаасаа халагдсан. Эсвэл эд хөрөнгөө хураалгасан тийм хэлмэгдэгч, эсвэл түүний эхнэр, нөхөр орон сууц, гэр болон түүнтэй дүйцэхүйц мөнгөн тусламжийг авсан. 
 
Энэ нэмэлт нөхөх олговрыг хэлмэгдэгч болон түүний эхнэр нөхрөөс гадна төрсөн үр хүүхэд нь, одоо эсвэл үрчилж авсан хүүхэд нь, эсвэл одоо нөгөө 10 сар тээсэн тэр хүүхэд нь яг ямар ялаар шийтгүүлсэн бэ гэдгийг тодорхой зааж өгөхгүй бол бас энэ өөрөө нийгэмд нэг тодорхой бухимдлыг бас үүсгэнэ. Өмнө нь авч байсан улсууд нь дахин хандах тийм тохиолдлууд их гарч ирнэ. Бас магадгүй одоо тийм хуурамч материал бүрдүүлэх асуудал бас гарч ирнэ. 
 
Би өөрөө бас хэлмэгдэгчдийн үр хүүхэд. Тэгэхээр манай хөгшин аав тухайн үедээ 16 жилийн ялтайгаар шоронд сууж байсан. Түүнийхээ төлөө одоо манай гэр бүл нэг  сая төгрөгийн нөхөх олговор олж авч байсан. 
 
Тэгэхээр одоо тухайн үедээ манай гэр бүл нэг сая төгрөгийн нөхөх олговроо авч байсан гэдгээрээ одоо сая Д.Тогтохсүрэн даргын хэлж байгаагаар гэр гэдгийг эндээс хасъя гэж байна. Тэгэхээр энэ гэр аваагүй гэсэн үг нь бол одоо буцаад нөгөө энэ 40 сая төгрөгийн нөхөх олговор олгох гэж байгаа улсуудад бас хамааралтай болох уу, үгүй юу гэдэг тийм асуулт зүй ёсоор гарч ирж байгаа юм л даа. 
 
Тэгэхээр тэр яг нэг сая төгрөг маань бол угаасаа тухайн үедээ гэр авахад дүйцэхүйц тийм мөнгө байсан гэдгээр нөхөх олговрыг олгож байсан.   
 
Дээрээс нь одоо бас манай гэр бүлийн хувьд бол яг энэ хэлмэгдэлтийн нэлээд олон гэр бүлийнхээ гишүүдийг одоо манай хөгшин ааваас гадна манай хөгшин аавын дүү, төрсөн дүү нь н.Чинбат нь цаазын ял сонсож байсан. Тэгэхээр цаазын ял сонсоод тэр цаазаар авахуулж байсан учраас бас нэг Налайх дүүрэгт хоёр өрөө байр авч байсан юм. 
 
Ийм процесс бол болж байсан юм. Тийм болохоор зүгээр яг амьдрал дээр би өөрөө энэ бүх юмыг туулаад үзсэн. Яг энэ ийм хэлмэгдүүлэлтийн комиссоос ийм нөхөх олговор олгодог тэр бүх дүрэм журмыг нь мэдэж байгаа хүний хувьд бол магадгүй урд өмнө нь бас энэ нэг сая төгрөг олгосон хүмүүст дахин одоо яадаг юм байгаа юм нэг саяасаа илүү 39 саяыг нь одоо зөрүүг нь олгох юм уу? Үүнийг бол маш тодорхой болгох хэрэгтэй байна. Тэгэх юм бол түүнээс гадна зөндөө олон улсууд бас яг энэ нөхөх олговрыг авсан байж байгаа. Энэ нь өөрөө маш тодорхой байхгүй бол хүмүүстээ бас нэг тийм эргэлзээ төрөөд байна гэсэн асуулт байна. Ажлын хэсгээс тодруулмаар байна. 
 
Д.Лүндээжанцан: - Л.Мөнхбаатар гишүүн тодруулъя. Эхлээд. Тэгээд дараа нь манай дэд ажлын хэсэг. 
 
Л.Мөнхбаатар: - Н.Оюундарь гишүүний асуултад хариулъя. Энэ хуулийн 23 дугаар зүйл дээр энэ орон сууц олгохтой холбоотой асуудлыг зохицуулсан тийм зохицуулалт байгаа юм л даа. Энэ дээр хэлмэгдүүлэлтийн улмаас гэр, орон сууц хөлслөх, гэрээний үндсэн дээр эзэмшиж байсан орон сууцаа хураалгасан бол, тэгээд хоёр дахь зүйл нь одоо орон сууцгүй байгаа бол Засаг дарга дараалал харгалзахгүйгээр орон сууц олгоно гэсэн ийм заалттай юм. Хоёр гол үндэслэл нь. 
 
Тэгэхээр хэлмэгдүүлэлтийн улмаас гэр, орон сууцаа хураалгасан гэдгийг нь бас шийдэх тогтоолоороо тогтоосон байгаа л даа. Тодорхой шийдвэрүүд байгаа шүү дээ хүмүүс дээр. Цаазаар авах гэдэг юм уу, хорих ял шийтгүүлсэн бол түүнийг нэмэлт ял нь бол хөрөнгийг нь хураах ч ял байдаг юм уу. Тэндээс нь үзэхээр тодорхой энэ орон сууц хураалгаж байсан, одоо ял шийтгүүлж байсан бол тэр шийдвэрийнх нь дагуу энэ хүмүүст олгогдох нь гэж ойлгож болно. 
 
Ер нь яах вэ гэр олгохдоо аймаг, нийслэлийн Засаг дарга нарыг бас гэр олгож байсан энэ хуулийг үндэслээд. Ийм учраас бас Д.Тогтохсүрэн гишүүн, Д.Ганболд гишүүн эд нар бас энэ гэр гэдгийг бол хасах нь зүйтэй гэсэн ийм санал гаргаж байгаа юм байна. Энэ бол би бас байж болох л зүйл юм гэж бодож байгаа. Яагаад гэхээр орон сууцны үнийн дүн, гэр хоёрынх бол хоорондоо харьцуулахад мэдээж хол зөрүүтэй. Ийм учраас ер нь энэ хуулийн маань үндсэн агуулга ч гэсэн одоо орон сууц олгох гэсэн ийм зохицуулалт явж байгаа учраас үүнд нь нийцүүлээд одоо гэр гэдгийг нь одоо зарчмын зөрүүтэй санал гаргаад хасалт хийх юм бол эндээс Д.Ганболд гишүүн саналаа гаргачихвал бас зүгээр байна гэж бодож байна. Н.Оюундарь гишүүн хоёр. Гэр гэдгийг нь хасах гэсэн саналаа. Тийм. Тэгэх юм бол одоо анхны хэлэлцүүлэг учраас эндээс зарчмын зөрүүтэй саналаар санал хураагаад гишүүдийн дийлэнхи олонхийн саналаар шийдээд явах боломжтой байгаа гэдгийг хэлье. 
 
Д.Лүндээжанцан: - Тэр нэг саяын нөхөх олговрыг Монголчууд нийтээрээ авсан. 1 сая 500 мянгынхыг. 500 мянгыг бол мөн цөөн хүн авсан. Нөгөө шоронд суугаад гарсан. Тийм үү. Одоо цөөн нь шүү дээ. Буудуулсан нь олон учраас. 
 
Ингээд өргөтгөсөн тайлбар хийгээд ач зээ нар нь хүртэл авсан. Ингэж ойлгоод. Энд бол одоо хамаарахгүй. Яг хэлмэгдсэн. Тийм. Одоо бол зөвхөн хэлмэгдсэн хүн өөрөө юм уу, түүний гэр бүл, эхнэр нөхөр, тэгээд одоо 10 сар гэдсэн дотор үлдсэн хүүхэд. Мөн одоо тэрний хэлмэгдэгсдийн хүүхэд. Амьд, эсэн мэнд, амьд байгаа хүүхэд. Ийм л хэмжээнд одоо үүнийг ярьж байна. 
 
Тэгэхдээ энэ бол хоёр. Улс төрийн хилс хэрэгт цаазлагдсан. Нөгөөдөх нь хорих ял эдэлсэн. Хорих ял эдэлсэн дотроо мөрдөн байцаалтад байсан чинь хорих ял эдэлсэндээ багтаад л явна. Бас одоо хүмүүс ярьж байгаа. Манай хүмүүс яриад байгаа юм. 16 жил суусан хүн нэг өөр. Жил 6 сар мөрдөнд суугаад гарсан хүн нэг өөр гэж. Одоо үүнийг бол энд ялгах арга байхгүй. Би тодорхой жишээнүүдийг би маш олон хүнтэй энэ асуудлаар одоо бас уулзаж байсан учраас хүмүүсийн юмыг сонсож байсан. 
 
Ховд аймгийн Дарви сумын харьяат н.Гомбо гэдэг өвгөн 20 жилийн ял аваад 18 жил суусных нь дараа гаргах гэсэн чинь нэрийн хор гээд бүтэн суугаад гарна гэсэн гэж надад өөрөө тэгж байсан. Тэр өвгөн бол одоо наян хэдэн онд таалал болсон. Хүүхдүүд нь одоо, ганц хүүхэд нь бол байгаа байж магадгүй. Өргөмөл ганц хүүхэд нь. Жишээ нь. 
 
Энэ мэтчилэнгээр ингээд амьдрал амьдрал дээр бол хүмүүсийн юм гарна. Тийм учраас та нар саналын томъёоллоо өгөөдөх. Бас хөдөө орон нутагт энэ сая төгрөгөөс гадна тийм үү тэр хэлмэгдсэн сая 500 хоёроос гадна гэр өгсөн тохиолдлууд гарсан. Орон нутгаас нь. Тэгэхдээ үүнийг бол хамруулахыг нь болъё гэж байгаа. Тэр 350-н хэдэн хүнд байр өгсөн гээд байна шүү дээ. Тийм үү. Тэр бол нэртэй устайгаа жагсаалттайгаа байж байгаа. Үүнийг нь хуурамч зохиомол материал бүрдүүлэхгүй байх юуг нь бол хаалт болгоод одоо энэ энэ тэр бол яг жич юугаараа гараад ирнэ. 
 
Тийм учраас манай одоо энэ хууль хяналтын байгууллага бол энэ дээр нягт нямбай ажиллах ёстой байх аа гэж ингэж бодож байна. Л.Мөнхбаатар гишүүн тайлбарлаадах. 
 
Л.Мөнхбаатар: - Ажлын хэсгийнхэн бас сая ярилаа. Энэ 13.2 дээрээсээ энэ өөрчлөн найруулж байгаа энэ хэсгийн 23.1-д заасан энэ “орон сууц” гэсний дараа “гэр” гэж байгааг бол ажлын хэсгийн зүгээс татаад авчихъя. Ингэхэд зарчмын зөрүүтэй санал хураах шаардлагагүй боллоо. 
 
Нөгөөтэйгүүр би Д.Ганболд гишүүний асуултад бас тодруулаад хариулчихъя гэж бодож байна. Яагаад 40 сая гэсэн юм бэ. 50 байж болоогүй юм уу гэж. Тэгэхээр өмнөх хуулиар энэ нөхөх олговор олгохдоо бол 1 сая 500 мянга гэсэн ийм харьцааг барьсан юм билээ. Ингэхээр нь яг энэ хуулийнх нь хуучин агуулгатай нь бас дүйцүүлээд одоо хоёр дахин бага буюу 40 сая гэсэн энэ адил биш байх энэ эрхийг нь хангаж оруулж ирсэн юм гэж хэлье. 
 
Д.Лүндээжанцан: - Амь насаа алдах, бас одоо шоронд суугаад амьд гарах хоёр бас ялгаатай л гэж үзсэн байна шүү дээ. Бас тэрийг та нар ойлгоорой. Тэгээд бас анх суурь нь тэгээд явсан байна. Тийм. 
 
Н.Оюундарь гишүүн ямар асуудал ярих гээд байна. Н.Оюундарь гишүүн. 
 
Н.Оюундарь: - Сая ажлын хэсгийн Л.Мөнхбаатар гишүүн ингэж хариуллаа л даа. Ерөнхийдөө бол одоо энэ орон сууц олгох, эсвэл яах вэ орон сууц юм уу, эсвэл орон сууц авах тийм дүйцэхүйц мөнгөн нөхөх олговрыг одоо эхнэрт нь, нөхөрт нь, эсвэл одоо төрсөн хүүхдэд нь, эсвэл үрчилсэн хүүхдэд нь, эсвэл 10 сар гэдсэнд байсан тэр хүүхдэд нь олгоно гэдгийг. 
 
Гэхдээ энд бас нэг ийм юм яриад байгаа. Одоо хүртэл орон сууцгүй байгаа бол гэдэг нь 23.1 дээр байгаа байхгүй юу. Тэгэхээр энэ одоо хүртэл тухайн айлд. Одоо жишээлбэл хэлмэгдсэн айлд бол одоо хүртэл орон сууцгүй байсан ч тэр, байгаагүй ч тэр. Өөрсдөө ямар их сэтгэл зүрхний шаналал авдаг билээ. Тэрүүнийг нь ерөөсөө авсан тийм айлд. Бид нар нэгэнтээ л нөхөх олговор олгож байгаа болбол ямар нэгэн байдлаар тийм шаардлага тавих шаардлагагүй л гэж би бодоод байна л даа. 
 
Одоо хүртэл орон сууцгүй байгаа байхгүй улсууд ч гэсэн бас байж байгаа шүү дээ. Тийм учраас…/минут дуусав/
 
Д.Лүндээжанцан: - Тэгэхээр ойлгогдлоо. Энэ протоколд үлдэг. Н.Оюундарийн энэ юу бол протоколд үлдлээ. 
 
Тэгэхээр байна шүү дээ. Яг одоо энэ 23.1-ийн дагуу орон сууц аваагүй л байх ёстой. Түүнээс биш одоо ер нь хаанаа сууж байх нь падгүй байна шүү дээ. Тийм ээ. Хаанаа ч сууж амьдарч байж болно шүү дээ. Тэгэхээр 23.1. Яах вэ, хууль учраас иш татаж байна. Протоколд үлдлээ. 
 
Яг хоёр дахиа байр авахгүй л гэсэн үг. Ер дөө. Авахгүй. Тийм. Энэ ингээд протоколдоо үлдэг. Хуулийг хэрэглэх явцад. Тийм үү. Үүгээрээ явна. Өмнө нь байр авсан бол дахин байр олгохгүй. Байр аваагүй тохиолдолд тэр 80 сая, 40 саяа авна гэсэн үг гэж ингэж ойлгогдлоо. Аваагүй байх ёстой. За тийм. Ингээд протоколд ойлголцлоо. 
 
Ингэж байгаа юм. 23.1-д заасны юу билээ.” Орон сууц, гэр” гэж байгаа юм. “Гэр” гэдгийг нь бол энэ ажлын хэсэг татаад авчихлаа. Бид дотор байна шүү дээ 23.1-ийг байна шүү дээ бүтнээр нь л байлгана гэсэн заалт биш. 23.1-д заасны дагуу гэр авсан байж болно. Тийм үү. Гэр авсан байж болно. Үүнийг нь аваад хаячихаж. Энэ зохицуулалтад ороход хууль зүйн техникийн хувьд алдаа гарахгүй. 
 
Тэгэхээр бид бүгдээрээ ойлголцлоо. Энд зохицуулалтад зөрчил үүсэхгүй. Зөрчил үүсэхгүй. Энд нэг их том зөрчил үүсээд байх юм алга. Одоо ингээд санал хураалтаа явуулж эхэлье. 
 
Байнгын хорооны ажлын хэсгээс гаргасан зарчмын зөрүүтэй саналаар санал хураалт явуулъя. Нэг. Би уншаад явуулчихъя. 
 
Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн талаар ажлын хэсгээс гаргасан зарчмын зөрүүтэй саналын томъёоллоор санал хураалт явуулъя.
 
Нэг. Төслийн 1 дүгээр зүйлийн 1 дэх заалтыг доор дурдсанаар өөрчлөн найруулах: 
 

“1/13 дугаар зүйлийн 13.2 дахь хэсэг: 
 

13.2.Энэ хуулийн 23 дугаар зүйлийн 23.1-т заасны дагуу орон сууц аваагүй улс төрийн хилс хэрэгт хэлмэгдэгчид дараахь нөхөх олговрыг доор дурдсанаар олгоно: 
 


13.2.1.улс төрийн хилс хэрэгт холбогдуулан цаазаар авах ялаар шийтгүүлсэн хэлмэгдэгчийн эхнэр /нөхөр/, эсхүл хэлмэгдэгчийн төрсөн болон үрчилж авсан хүүхэд, нас барснаас хойш 10 сараас илүүгүй хугацааны дотор төрсөн хүүхдэд 80 сая төгрөг; 
 


13.2.2.улс төрийн хилс хэрэгт холбогдуулан хорих ялаар шийтгүүлсэн хэлмэгдэгч, хэлмэгдэгч нас барьсан бол түүний эхнэр /нөхөр/, эсхүл хэлмэгдэгчийн төрсөн болон үрчилж авсан хүүхэд, нас барснаас хойш 10 сараас илүүгүй хугацааны дотор төрсөн хүүхдэд 40 сая төгрөг.” 
 

Ийм зарчмын зөрүүтэй санал байна. Зарчмын зөрүүтэй саналаар санал хураалт явуулъя. 
 

Санал хураалтад 19 гишүүн оролцож, 94.7 хувь нь дэмжлээ. 
 

Дараагийн хоёр дахь санал байна. Төслийн 2 дугаар зүйлийн 2 дахь заалтыг хасч төсөлд доор дурдсан агуулгатай 5 дугаар зүйл нэмэх: 
 

“5 дугаар зүйл. Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуулийн 9 дүгээр зүйлийн 9.2 дахь хэсгийг хүчингүй болсонд тооцсугай.” гэсэн. Санал хураалт явуулъя. 
 

Энэ чинь нөгөө нэмэлт, өөрчлөлтийнхөө хүрээнд багтаж байгаа. Тийм ээ. Л.Мөнхбаатар аа. Тэгэхгүй бол цоо шинэ юм орж ирэх эрх байхгүй болчихдог шүү дээ. 
 

Санал хураалтад 19 гишүүн оролцож, 84.2 хувийн саналаар дэмжигдсэн байна. 
 

Дараа нь, Гурав. Төслийн 2 дугаар зүйлийн 1 дэх заалтын “энэ хууль хүчин төгөлдөр болсон өдрөөс хойш 2 жилийн дотор” гэснийг, мөн зүйлийн 3 дахь заалтын “6.3-т заасан хугацаанд” гэсний “2020 оны 12 дугаар сарын 31-ний өдрийн дотор” гэж тус тус өөрчлөх. Санал хураалт явуулъя. 
 

Санал хураалтад 19 гишүүн оролцож, 89.5 хувийн саналаар уг санал дэмжигдэж байна. 
 

Дараа нь, Төслийн 3 дугаар зүйлийн “”Тагнуулын ерөнхий газар” гэж,” гэсний дараа “8 дугаар зүйлийн 8.5, 8.7 дахь хэсгийн “Улсын аюулгүй байдлыг хангах газрын” гэснийг “Тагнуулын ерөнхий газрын” гэж,” гэж нэмэх. Энэ техникийн санал байна. Найруулгын. Санал хураалт явуулъя. 
 

Санал хураалтад 19 гишүүн оролцож, 84.2 хувийн саналаар уг санал дэмжигдлээ. 
 

Дараа нь, Тав. Төслийн доор дурдсан агуулгатай 5 дугаар зүйлийг хасах: 
 

“5 дугаар зүйл. Энэ хуулийг 2017 оны тэддүгээр сарын тэдний өдрөөс эхлэн дагаж мөрдөнө.” гэж хугацаа заасныг ердийн журмаар болгож байгаа юм байна. Энэ санал хураалт явуулъя. 
 

Санал хураалтад 19 гишүүн оролцож, 84.2 хувийн саналаар уг санал дэмжигдлээ. 
 

Л.Мөнхбаатар гишүүн редакцийн санал байвал хэл дээ. 
 

Л.Мөнхбаатар: - Энэ 13.2.1, 13.2.2 дээр редакцийн санал байгаа юм. Энэ “хэлмэгдэгчийн төрсөн болон үрчилж авсан хүүхэд” гэсний дараа “хэлмэгдэгч нас барснаас хойш” гэж ингэж тодотгож өгөхгүй бол одоо хэн нас барсан нь тодорхойгүй болчихоод байгаа. Тодотгох үүднээс энэ хоёр заалт дээр хоёулан дээр нь “хэлмэгдэгч нас барснаас” гэж. “Хэлмэгдэгч” гэдэг үг нэмэх. Редакцийн санал байна. 
 

Д.Лүндээжанцан: - Үүнийг авъя. Ингээд зарчмын зөрүүтэй саналаар санал хурааж дууслаа. 
 

Чуулганы нэгдсэн хуралдаанд Байнгын хороодын хамтарсан санал, дүгнэлтийг Л.Мөнхбаатар гишүүн оруулъя. Уншъя. Ажлын хэсгийн ахлагч. Ингээд төрийн байгуулалтын болон Хууль зүйн байнгын хорооны энэ өдрийн хамтарсан хуралдаанаар хэлэлцэх асуудал дууссан тул Байнгын хорооны хамтарсан хуралдаан дууссаныг мэдэгдье. Баярлалаа Та бүхэнд. Ажлын хэсгийнхэнд баярлалаа. Тэгээд маргаашнаас орох байх. Тийм ээ. 
 

Хамтарсан хуралдаан 44 минут үргэлжилж, 15 цаг 41 минутад өндөрлөв.

